
Vun de Cerclë gouf och erëm d’Idee opgeholl dass Réuniounen vun der ACEL fir d’Cerclë sollen organiséiert ginn fir 
da kenne mat hinnen ze diskutéieren an u weidere Projeten ze schaffen. Eng éischt Réunioun wär viraussiichtlech 
am Dezember oder em Ouschtere wann all Studente rëm zu Lëtzebuerg sinn.

Als nächste Punkt vum Workshop gouf de Studentebal drugeholl. Vue dass dëst Joer d’Comptoire fir de Studentebal 
ënnerhalb vun engem Dag komplett besat waren an eng Rëtsch Cerclen dëst Joer leider net konnten um Bal 
deelhuelen, huet d’ACEL de Cerclen d’Propositioun vun 3-er Comptoire virgeluegt. D’Zelt kann aus Plazgrënn 
leider net vergréissert ginn, an sou wären 3-er Stänn déi eenzeg Méiglechkeet méi Cerclen um Bal deelhuelen ze 
loossen. D’Cerclen hunn zwar nach ëmmer un 2-er Comptoire festhalen, waren awer d’accord dass et och méiglech 
waer ee Comptoir zu 3 ze organiséire mat Wëssen dass de Bénéfice dann och duerch 3 gedeelt gëtt. Op der Wanter-
AG gëtt dëst Thema nach eemol ugeschwaat.

Vue dass d’Ofriichte bei dësem Bal zimlech chaotesch war an d’Leit oft ouni Aabecht rondrëm stoungen ass 
d’Propositioun komm dass d’Cerclë méi an d’Organisatioun vum Bal agebonne ginn. Sou wär z.B. den President 
oder soss ee vum Cerclë bei méi freie a mei prezise Réuniounen dobäi a kéint dann dono beim Op- an Ofriichten 
der ACEL als Ënnerstëtzung dinge wat d’Coordinatioun vun den Aarbechten ugeet.

De Cerclë loung och nach um Häerz dass d’finanziell Strofe wierklech sollen duerchgefouert ginn sou wei am 
Kontrakt mam Cercle festgehalen. D.h wann ee Cercle bei der Pre- oder Postorganisatioun net genuch oder guer 
keng Leit stelle kann, dass se da vun der ACEL eng Geldstrof operluegt kriiten.

Als nächst hu sech d’Participanten vum Workshop iwwert d’Abusen vun der Comitétheik beschwéiert an dass do 
misst eng Léisung fonnt ginn. D’ACEL huet versprach déi Lëschten an Zukunft méi streng ze iwwerwaachen.

Als leschte Punkt gouf dunn nach deen neie Règlement interne an eng méiglech Statutenännerung vun der ACEL 
ugeschwat:
D’intern Struktur vun der ACEL wäert sech, wa vun de Cerclen gewollt, d’nächst Joer änneren. D.h. dass et an 
der ACEL an Zukunft wäert ee Presi an 3 Vice-Présien wäerte ginn. Déi 3 Vizepresidenten wären da jeeweils 
responsabel fir 1 Pilier vun der ACEL, dit d’Studenten zesummebréngen, d’Studenten informéieren, an d’Studente 
representéieren a schaffen dann ëmmer mat enger Aarbechtsgrupp vun 2-3 Persounen zesummen. Nieft dëse 
Chargë bléift dann nach ee Sekretariat, an een Trésorier ze definéieren.

Als Statutenännerung huet d’ACEL virgesinn offiziell festzehalen dass all Student nëmmen eemol vun der ACEL soll 
representéiert sinn. D.h dass all Stëmm dat nämlecht Gewiicht huet. Déi branchespezifesch Cerclen hunn domatter 
keng Stëmm, well d’Studente jo scho vun hirer Stat/Land oder Uni representéiert sinn. Dëst gëtt scho laang an der 
ACEL ugewannt ass awer nach ni offiziell festgehale ginn.
 
Dëse Règlement interne an d’Statutenännerung ginn op der ACEL Wanter AG de Cerclë presentéiert an et gëtt 
ofgestëmmt op déi an Zukunft sollen praktizéiert ginn. Op der REEL sinn des 2 Ännerunge scho mol positiv 
opgeholl ginn.

Rapport vum Debat Samsdes Mëttes mat de Ministeren

Wéi all Joer, war och zu Karlsruhe op der REEL den Héichpunkt den Débat tëschent de Studenten an de Vertrieder 
vun den Autoritéiten. Fir déi éischte Kéier waren zwee Minister beim Débat dobäi. Niewent dem Stammgaascht 
François Biltgen, koum och nach de neien Aarbechtsminister Nicolas Schmit op Karlsruhe fir sech de Froe vun 
de Studenten ze stellen. Aus Grënn vun der Fairness huet dann och d’ACEL zwee Leit op de Podium geschéckt, 
an zwar de President Jean Claude Thiry an de Max Flammang. Moderéiert gouf den Débat vum David Marques, 
Journalist vun der Dageszeitung « Le Quotidien » an eemolege Member vum ACEL.

De ganz liewegen Débat huet 4 grouss Theme behandelt : den Dossier 6068, d’Orientatioun vu Schüler a Studenten, 
d’Situatioun vun de Stagen zu Lëtzebuerg an natierlech och d’Entwécklung vun der Bologna-Reform.

Gesetzesprojet 6068 (Mesuren zur Jugendaarbechtslosegkeet)

Am éischte Volet ass et deemno em de Gesetzprojet 6068 gaangen. De Jean Claude Thiry huet drop opmierksam 
gemaach,  wéi wichteg et ass, dass et bei der Uwennung vu CIE a CAE keng Abusen däerf ginn. Sou solle jonk Leit 
net ënnert dem Deckmantel vun dem neie Gesetz duerch CIE- , CIE-EP a CAE-Mesuren agestallt ginn, well de Patron 
doduerch ee groussen Deel vun de Käschte vum Stat zeréck bezuelt kritt an soumat eng bëlleg awer qualifizéiert 
Aarbechtskraaft kritt, déi hien en plus nach einfach ka virun d’Dier stellen.

Den Här Minister Schmit huet zougestëmmt, dass et des Zort vun Abus net däerf ginn an huet präziséiert, wéi 
dësen Abus soll évitéiert ginn. Sou ass ënnert anerem eng Zesummenaarbecht mat de Personaldelegatioune 
vun de betraffene Betriber a weidere Sozialpartner virgesinn. Ausserdem ginn all d’Kontrakter déi aus dem Projet 
6068 opmierksam suivéiert an d’Entreprisë sin laut dem Projet 6068 och obligéiert no engem CIE-EP ee CDI ouni 
Proufzäit unzebidden. Zousätzlech wäert d’ADEM d’Iwwersiicht iwwert den Aarbechtsmarché halen an déi aktuell 
Situatioun vun de Firme verfollegen.

Den Här Biltgen huet awer och ënnerstrach, dass et wichteg a richteg war dës Mesuren anzeféieren, well d’Zuele 
vu jonken Aarbechtslose sech quasi verduebelt hunn. Aus dësem Grond war et wichteg mat dem Projet 6068 nei 
Aarbechtsplazen ze schafen.

De Jean Claude Thiry huet dann och d’Fro no den Indicateuren, déi beleeë loossen op des Mesurë gräifen an déi 
dokumentéiere wéi et mat deene Leit weidergeet, déi an engem CIE oder CAE engagéiert waren, gestallt.
Dorop wosst den Här Schmit ze confirméieren, dass et des Indicateure ginn. Deemno sinn 50% vun de Leit déi ee 
CIE oder ee CAE haten, duerno fest an engem Betrib agestallt ginn.

Den Här Biltgen huet hei nach d’Beispill vun engem Patron ugefouert, deen an der Krisenzäit mat Kuerzaarbecht 
keen neien Ingenieur kann astellen. An dem Fall kéint de Patron dann awer eventuell op ee CIE, CIE-EP oder CAE 
zeréckgräifen, fir dann no der Kris eng fest Aarbechtsplaz unzebidden.

Ofschléissend zu dësem Thema huet de Jean Claude Thiry dann awer nach emol drop insistéiert, dass et an den 
Aae vun de Studenten extrem wichteg ass, des Mesuren op Krisenzäit ze begrenzen, wat déi zwee Ministeren dunn 
och confirméiert hunn.

Orientatioun vun de Studenten

Den zweete Block vum Débat huet sech da mat der Orientatioun vun de Studente beschäftegt. De Max Flammang 
huet hei als éischt erkläert, dass  ee mam Begrëff Orientatioun virsiichteg misst ëmgoen, well ee soss schnell de 
Verdacht hätt de Schüler géing virgeschriwwe kréie wat e soll studéiere goen. Dofir geef de Begrëff vun enger 
orientéirender Informatioun besser zoutreffen. Weiderhi gouf festgestallt, dass et am virbereedende Workshop 
zu dësem Thema eng eendeiteg Meenung doriwwer gouf, dass d’Schüler virum Studium net genuch opgekläert 
ginn, iwwert dat wat se spéider am Beruffsliewen erwaart, souwuel wat d’Perspektiven an deene verschiddene 
Branchë vum Aarbechtsmaart ugeet, wéi och iwwert d’Beruffsbiller vun deene Beschäftegungen déi d’Schüler net 
am Alldag begéinen.

Am Workshop goufen dann och Iddie fonnt fir dësen zwee Mëssstänn entgéint ze wierken. Sou wäre regional 
Informatiounsveranstaltunge wou de CEDIES, d’ADEM an d’ACEL zesummen iwwer administrativ Démarchen 
informéieren, Perspektiven um Aarbechtsmarché opweisen a praktesch Saachen erklären, eng Méiglechkeet fir 
de Schüler et ze erméiglechen en connaissance de cause hier Studien unzegoen. Fir dass, d’Schüler ee besseren 
Abléck an d’Aarbechtswelt kréie wär ausserdem eng obligatoresch « Praxiswoch » während der Schoulzäit wichteg. 
Béid Mesurë kéinten dozou bäidroen, dass d’Zuel vun den Échecen am Studium ofhëlt.

De Minister Biltgen huet d’Iddi vu Stagen an de klassege Lycéeë begréisst. Dëst soll de Kontakt vu Schüler an Eltere 
mat de Leit aus verschiddene Beruffer verbesseren.

Allerdéngs ass den Här Biltgen der Meenung, dass grouss Informatiounsveranstaltunge net géinge fonctionnéieren. 
An der Vergaangenheet huet sech gewisen, dass des grouss Veranstaltungen net gutt besicht sinn. Allerdéngs ass 
fir de Minister d’Konzept vun enger gemeinsamer orientéirnder Informatioun vu CEDIES, ADEM an ACEL eng Iddi 
mat Zukunft. Mat dësen Informatioune misst een dann awer direkt an d’Schoule goen, wann ee méiglechst vill Leit 
wëll erreechen.

De Minister huet dann awer och profitéiert fir op den neie Projet ANELO vum Stat opmierksam ze maachen. Am 
Kader vun dësem Projet gouf ee Büro ageriicht, wou jonk Leit sech iwwert d’Méiglechkeete fir no der Schoul kënnen 
informéieren. Allerdéngs ass dëse Büro net ganz sou erfollegräich wéi gehofft. Dofir wäert e wahrscheinlech 
zougemaach, nei organiséiert an an neier Form rëm opgemaach ginn. Vill méi grousse Succès huet dogéint den 
Internet-Site anelo.lu.  Dëse Site bléift also sécher bestoen a gëtt och nach an Zukunft weider ausgebaut.

De Max Flammang huet dann nach ugemierkt, dass zouverlässeg  Prognose fir den Aarbechtsmarché nëmme 
méiglech sinn, wann ee mat zouverlässegen Zuele schaffe kann. Dofir wär et fir d’Aarbecht vun der ACEL, wéi 
och vun aneren Administratiounen nëtzlech wann net nëmmen d’Zuele vun den Demandeure vun enger Aide 
financière géinge public gemaach gi, mee och d’Donnéeë vun der Kannergeldkeess, wou ganz genau festgehale 

gëtt ween, wat a wou studéiert.

Den Här Nicolas Schmit gesteet an, dass et kee genauen Iwwerbléck iwwert d’Zuelen an d’Fachrichtunge vun de 
Studenten an de verschiddene Branchë gëtt an, dass et domat extrem schwéier ass d’Profiler vun den zukënftegen 
Aarbechtskräften ze élaboréieren. Aus dem Grond sollen d’Instrumenter fir d’Ausschaffe vu fiablen Zuele verbessert 
ginn. Hei soll och d’ADEM hëllefen andem se permanent d’Zuele vum Aarbechtsmarché mat den Donnéeën iwwert 
d’Studenten ofgläicht an soumat zouverlässeg Prognose fir den Aarbechtsmarché opstellt.

De François Biltgen huet zu dësem Thema nach ugemierkt, dass 100%eg Prognose natierlech net ze maache sinn, 
well den Aarbechtsmarché vu ville Faktoren ofhänkt, an och vu Krisen net verschount bléift. Ausserdem misst 
ee sech ëmmer d’Fro stelle wat de Student nom Studium effektiv mécht. Well schliisslech kann ee mat engem 
Ofschloss an engem Fach, an enger Spezialisatioun jo awer nach ganz verschidde Carrièren ugoen.

An enger Interventioun aus dem Publikum huet de Bob Reuter nach ugemierkt, dass et mat enger Orientatioun 
net alleng duergeet. Senger Meenung no hun vill Jonker een nëmme ganzt beschränkten Abléck op d’Beruffswelt. 
Vill Kanner kenne just nach de Beruff vum Schoulmeeschter, oder dee vun den Elteren, well se am Alldag mat 
kenger anerer Beruffsgrupp a Kontakt kommen. Dofir muss den Austausch mat der Beruffswelt scho fréi ufänken. 
Ausserdem gesäit de Bob Reuter eng Noutwennegkeet den Aspekt vum Life Long Learning weider ze fördere fir 
sou och eng Reorientatioun nom Studium ze erméiglechen. 

An enger weiderer Interventioun huet de Pit Schumann proposéiert, dass bei Klassereesen an Unisstied de 
jeeweilege Cercle soll kontaktéiert ginn, fir ee Kontakt an Austausch tëschent Schüler a Studenten ze erméiglechen.
D’ACEL huet dorop higewisen, dass et an der Vergaangenheet schonn d’Schülerreese gi sinn, des Initiative awer 
agestallt ginn ass well den Erfolleg net méi gi war. D’Madame Faber vum CEDIES huet dann och ugemierkt, dass et 
vill Porte-Ouverten op den Unie gëtt an, dass een hei als Schüler oder Student och muss Egeninitiativ weise wann 
et em d’Beschafe vun Informatioune geet.

Stagen

Am drëtten Themeblock ass d’Situatioun vun de Stagen a Stagiären zu Lëtzebuerg diskutéiert ginn.
Den David Marques huet den Här Schmit als éischt gebieden, zur aktueller Reglementatioun vun de Stagë Stellung 
ze huelen.

Den Aarbechtsminister huet dorop hin zouginn, dass momentan d’Regele fir ee Vakanzenjob méi kloer a 
strukturéiert sinn, wéi d’Konditioune vun engem Stage. Sou ass zum Beispill och net gekläert ob een Stage bezuelt 
gëtt oder net. Dësweidere gesäit den Här Schmit och absoluten Handlungsbedarf  bei der Vermëttelung vu Stagen. 
Sou soll eng Ulafstell geschaf ginn, wou Jonker Informatiounen iwwer d’Offere vu Stagë kréien. An d’Entreprisë 
sollen och motivéiert gi fir méi Stagesplazen unzebidden.

Den Här Biltgen huet dann awer och nach ënnerstrach, dass de Stagiär net zu enger bëlleger Aarbechtskraaft däerf 
ginn. Hie gesäit och 4 Kategorië vu Stagen; näämlech de Schnupperstage vun e puer Deeg, den obligatoresche 
Stage den de Student fir d’Validatioun vum Studium brauch, de fräiwëllege Stage den een als bezuelte Job de 
Vacance ze betruechten hätt an zu lescht nach de klassege Praktikum.

Da miissten net nëmmen d’Betriber sech méi engagéieren, mee och de Stat. Am Moment verfügt de Stat iwwert 
20 Stageplazen déi bei Besoin op déi verschidden Administratioune kënne verdeelt ginn. Et gëtt lo driwwer 
nogeduecht, des Zuel weider eropzesetzen.

De Jean Claude Thiry huet da präziséiert, dass et der ACEL virun allem drëm geet Stageplazen ze schafen an net 
onbedengt dofir ze suergen dass Stagë bezuelt ginn. Dofir wär et wichteg dass de Studente keng Steng an de 
Wee geluet gi wann se op der Sich no engem Stage sinn. Ee konkrete Problem de schon vill Studente begéint hu 
sinn d’Kontrakter déi bei engem Stage ofgeschloss ginn. Op sou engem Vertrag verlaange vill Patronen näämlech 
d’Ënnerschrëft vun der Universitéit. D’Universitéit dogéint verweigert oft dës Ënnerschrëft.

Den Héichschoulminister Biltgen huet erkläert, dass de Stat hei net vill kann ënnerhuelen. Schliisslech ass et net 
d’Gesetz dat d’Ënnerschrëft vun der Universitéit fuerdert, mee de Patron dee sech op dës Art a Weis wëll ofsëcheren.
Den Här Schmit huet dann nach ergänzt dass et sech beim Stage net em een Aarbechtskontrakt handelt. Dofir 
muss am Sënn vum Student een « supplen Statut fixéiert  ginn ».

De Jean Claude Thiry huet nach emol drop higewisen dass d’Rechter vum Stagiär musse respektéiert ginn. Sou misst 

och séchergestallt ginn dass den oft obligatoresche Rapport de Stage och vum Patron de Stage ënnerschriwwe 
gëtt

Den Här Biltgen huet dann hei gemengt, dass et net méiglech ass am engem Gesetz festzehalen, dass de Patron ee 
Rapport muss ënnerschreiwen. Och dierft een d’Entreprisen net duerch zevill Reglementatioune verschrecken. Vill 
méi misst een d’Entreprisen duerch Campagnë sensibiliséieren.

Et gouf dann och dovu profitéiert, dass ënnert de Gäscht am Publikum den Här Paul Emering vun der Chambre de 
Commerce present war an sou gouf dann och hien no senger Meenung zu der Situatioun vu Stagë gefrot.

Den Här Emering huet virun allem drop higewisen dass et bei den Demandë wichteg ass ganz konkret unzeginn, 
wat an engem obligatoresche Stage ze maachen ass. Nëmmen sou kënnen d’Entreprisen och dat richtegt ubidden 
a konkret Zousoe maachen.

Zum Ofschloss huet den Här Schmit dann och nach emol ugereegt, dass d’Universitéite solle Partner sichen déi 
Stagen ubidden. Dat ass op verschiddenen Universitéiten an Héichschoulen och schonn de Fall.

Bologna

De leschten Deel vum desjähregen Débat huet sech da mat der Bologna-Reform a virun allem mat der Unerkennung 
vun de Bachelor-Diplomer beschäftegt

De Jean Claude Thiry huet drop higewisen, dass d’Studenten den Androck hunn, wéi wann de Bachelor-Diplom 
um lëtzebuerger Aarbechtsmarché nach net als vollwäertegen Diplom géing unerkannt ginn. Des Problematik 
stellt sech virun allem am Privatsektor. Fir dëst ze ännere wär et wichteg, dass de Stat eng Virreiderroll iwwerhëlt 
an och eng Bachelor-Carrière an der Fonction Publique aféiert. Dës sollt eng Signalwierkung op de Privatsektor 
sinn, sou dass dësen nozitt.

De François Biltgen huet präziséiert, dass et eng ausdrécklech Zilsetzung vun der Bologna-Reform ass, dass de 
Bachelor Zougang zur Aarbechtswelt gëlt. Well Bologna stellt net nëmmen eng Reform vun den Diplomer duer. 
Bologna enthält och den Aspekt vum Life Long Learning. Sou soll et méiglech sin mam Bachelor-Ofschloss eng 
Aarbechtsplaz ze fannen an Erfahrungen ze sammelen, éier een sech da mat LLL oder eventuell duerch e weidere 
Master-Studiegang weiderbilt. Dofir ass een Ëmdenken an der Aarbechtswelt néideg fir dass d’Leit d’Méiglechkeet 
kréien Experienzen ze sammelen a sech weiderzebilden an da mussen dës Experienzen och vum Patron unerkannt 
ginn, och wann et sech dobäi ëm LLL-Mesuren handelt an net em Universitéitsstudien.

Den Aarbechtsminister huet festgestallt dass de Bachelor-Diplom ëmmer méi um lëtzebuerger Aarbechtsmarché 
akzeptéiert a respektéiert gëtt. Et gouf awer och vum Här Schmit festgehalen, dass de Stat onbedéngt muss 
nozéien an seng Strukture vun de Carrièrë muss reforméieren. De Jean Claude Thiry huet drop higewisen dass 
den Héichschoulminister säit dëser Legislaturperiod jo lo och de Minister vun der Fonction Publique ass an sou 
enger Reform vun de Carrièrë jo näischt méi am Wee steet. Dofir huet de Jean Claude Thiry dann och no engem 
konkreten Zäitplang fir dës Reform gefrot.

Den Här Biltgen huet dorop hin erkläert, dass des Reform eng vun de Prioritéite vun der neier Regierung ass. Sou 
solle bis Enn 2010 d’Struktur- a Gehälterreform beim Stat duerchdiskutéiert sinn. Op alle Fall wäert sech hei am 
nächste Joer sou munches beweegen.

Bei enger Interventioun vum Serge Hoscheid koum d’Fro op, wisou de Bachelordiplom jee no Fach entweder no 6 
oder réischt no 8 Semester vergi gëtt.

Den Héichschoulminister huet dorop hin nach emol präziséiert, dass et bei de Bologna-Diplomer net op déi effektiv 
Dauer vum Studium ukënnt mee op d’Unzuel vun de gesammelten ECTS.

D’Madame  Faber vum Cedies huet dann och nach emol präziséiert, dass och d’Prime op Grond vun der 
Regelsemesterzäit déi d’Universitéiten uginn, ausbezuelt ginn. Sou gëtt kee benodeelegt, wa säi Grondstudium 
4 statt 3 Joer dauert. Des weidere gëtt de Bachelor als 2ème Cycle betruecht, wat eendeiteg zum Virdeel vum 
Student ass.

Ofschléissend huet de Max Flammang dann nach d’Problematik vun der Mobilitéit vun de Studenten ugeschwat. 
Zwar besteet an dem Kader d’Méiglechkeet vun engem oder zwee Auslandsemester, allerdéngs verléieren 
d’Studenten oft Zäit a Semestere well hier Schäiner déi se op der Uni am Ausland maachen net unerkannt ginn, 

dëst souguer bei engem Auslandsemester op enger Partneruniversitéit. Dëst schreckt natierlech vill Studenten of 
an dofir ka Bologna seng eegen Zieler bei der Förderung vun der Mobilitéit bei Studente selwer net erreechen.

De François Biltgen huet zouginn, dass hei effektiv nach groussen Handlungsbedarf besteet. Op der leschter 
Konferenz vun den Héichschoulministeren zum Thema Bologna-Reform gouf d’Zil gesat, dass bis zum Joer 2010 
20% vun de Studenten a gesamt Europa mobil solle sinn. Dëst ass allerdéngs ee Kompromëss. Eigentlech war 
d’Zil dass all Land soll 20% u mobile Studenten hunn. Allerdéngs gëtt et an Europa Länner mat héicher Mobilitéit, 
sou wéi Lëtzebuerg, an anerer mat ganz nidderege Quoten. Sou huet ee sech dann op eng gesamt Quot vun 20% 
gëeenegt, fir dass de Projet net schon vu vir eran scheitert.

Den Här Biltgen huet dann awer och d’Universitéiten an d’Verantwortung geholl. D’Héichschoule miissten den 
Austausch méi förderen an ee bessere Réseau ënnerteneen opbauen. Nëmmen sou kann d’Mobilitéit verbessert 
ginn. Awer och déi verschidde Länner, virun allem déi mat nidderege Quote wat d’Mobilitéit ubelaangt, mussen hei 
nach Efforte maachen. Ofschléissend huet de François Biltgen dann awer och nach drun erënnert, dass Mobilitéit 
net nëmmen aus dem ERASMUS-Programm besteet. An enger leschter Interventioun aus dem Publikum huet de 
Bob Reuter nach emol d’Wuert ergraff an d’Studenten drun erënnert, dass si och selwer mussen Initiativ weisen a 
sech selwer ausféierlech iwwer Konditiounen a Méiglechkeete mussen informéiere kënnen.

No der Iwwereechung vun de Kadoen un d’Ministerë war den Débat dann ofgeschloss an all Bedeelegt ware sech 
eens, dass et ee ganz liewegen an informativen Débat war.

